
Afta febro estas ekstreme infekta virusa malsano, kiu influas sanon de bestoj, sortojn 

de homoj, vivmedion kaj ŝtatan mastrumadon. 

 

Ĝenerale pri virusoj 

La plej malgrandaj kaŭzantoj de infektaj malsanoj estas virusoj. Ili mezuras nur 20 – 300 nm.  

(Unu nm – nanometro – estas 1 × 10-9 m.) Nehavante sian propran metabolismon la virusoj 

plene dependas je gastigantaj ĉeloj, el kiuj ili parazitas. Pro tio la virusoj situas en limo inter vivanta 

kaj nevivanta naturoj. La virusoj kapablas plimultiĝi nur en vivantaj gastigantaj ĉeloj, kies enzimajn 

sistemojn ili uzas por sia metabolismo.  

En atakitan ĉelon la viruso metas sian nuklean acidon, kiu portas genan informon. Tio estas 

komando por la ĉelo: kopiu min! Poste dum tuta sia vivo la ĉelo la viruson kopias, tio signifas, ke ĝi 

senĉese produktas novajn kaj novajn virusojn. 

Ĉiu besta viruso havas la informon nur en unu el du tipoj de nuklea acido (aŭ en deoksiribo-

nuklea acido, DNA, aŭ en ribonuklea acido, RNA). Pro tio ni scias DNA-virusojn kaj RNA-

virusojn. 

 La nuklea acido, kiu portas genan informon de la viruso, nomiĝas virusa genomo.  

Plej ofte virusa DNA estas en formo de du fadenoj kaj virusa RNA en la formo de unu fadeno. 

Virusa partiklo nomiĝas viriono. La viriono konsistas el la genomo (nuklea acido), kiu estas 

protektata per unu aŭ kelkaj tavoloj de proteino. La proteina kovraĵo de la viriono nomiĝas kapsido. 

Multaj virusoj konsistas nur el la nuklea acido kaj kapsido (nukleokapsido). Tio estas tiel nomataj 

nekovritaj virusoj. Ili rezistas kontraŭ kondiĉoj de ekstera vivmedio. Infekto de gastiganto (besto, 

homo) okazas aŭ pere de rekta kontakto kun malsanulo aŭ pere de kontaminataj objektoj, akvo, 

nutraĵo. Nekovritaj virusoj en stomako ne pereas, sed eniras en intestojn kaj poste estas ellasitaj 

en fekaĵoj. 

Kelkaj virusoj  havas lipidan kovraĵon. Tiuj kovritaj virusoj estas pli vundeblaj ol nekovritaj 

virusoj, ĉar oni povas lipidan kovraĵon dissolvi per etero, acetono kaj aliaj solvantaĵoj de la lipidoj. 

Ili subajn partojn de intestoj ne penetras kaj povas infekti gastigantan organismon nur pere de rektaj 

kontaktoj de mukozoj aŭ guteta infekto. 

 

Afta febro (aphtae epizooticae) 

Ekstreme infekta, virusa, akuta malsano de hejmaj parhufuloj (bovo, ŝafo, kapro, porko, buvolo, 

jako, boaco k. a.) kaj sovaĝaj parhufuloj (cervo, damcervo, kapreolo k. a.). Krom tio oni ĝin 

observis ĉe elefantoj kaj erinacoj (kiuj ne apartenas al la parhufuloj). Al la malsano ne estas 

sentemaj neparhufuloj (ĉevaloj, azenoj k. a.), karnovoruloj (hundoj, katoj) kaj birdoj. Por homoj 

afta febro ne estas danĝera, oni scias nur pri 30-40 kazoj el tuta mondo. 

 

Nomoj de la malsano en naciaj lingvoj montras kelkajn simptomojn: 

 

cz: slintavka a kulhavka 

de: Maul- und Klauenseuche   

en: foot-and-mouth disease 

es: glosopeda (fiebre aftosa del ganado) 

fr: fièvre aphteuse 

hu: száj- és körömfájós 

pl: pryszczyca 

sk: slintačka a krívačka 

ua: ящyp [jaŝĉur], kolokve слинівка [slinjivka], слинявка [slinjavka]. 

 

La simptomoj: febro (ĉe bovoj super 41 °C), vezikoj precipe sur mukozoj de supra parto 

de digestaj organoj, vezikoj inter kaj super fendhufoj. Post krevo de la vezikoj restas erozioj. 

Ĉe junaj bestoj kelkaj virusaj ŝtamoj okazas inflamojn de kora muskolo (miokardo) kaj inflamojn 

de muskoloj. 

 

Kaŭzanto 

Viruso el la familio Picornaviridae, la genro Aphtovirus. La viriono havas diametron ĉirkaŭ 23 – 

25 nm kaj enhavas unufadenan RNA-on. Oni scias sep serologajn tipojn de la viruso. 

Eŭropaj serotipoj: O (laŭ francia rivero Oise), A (Allemagne – franca nomo de Germanio ), C. 

Afrikaj serotipoj: SAT-1, SAT-2, SAT-3. (SAT = Sud-Afrikaj Teritorioj). 

Asia serotipo: ASIA 1. 

Ĉiu tipo havas kelkajn subtipojn. 

Inter la tipoj kaj subtipoj ekzistas grandaj imunologaj diferencoj. Tio signifas, ke besto, kiu 

estas imuna kontraŭ unu tipo (subtipo), ne estas imuna kontraŭ aliaj tipoj (subtipoj). 

 

Disvastiĝo 

Nuntempe afta febro okazas en kelkaj ŝtatoj de Afriko, Suda Ameriko kaj Asio. 

En Ĉeĥoslovakio afta febro lastfoje aperis en la jaroj 1973 – 1975 (Slovakio).  

En la jaro 2001 granda epizoocio (entute 2 060 fokusoj) de afta febro okazis en Grandbritio 

(2 030 fokusoj), Nederlando, Francio kaj Irlando. 

En la jaro 2025 ĝi atakis Germanion (la 9an de januaro), Hungarion (la 3an de marto) 

kaj Slovakion (la 20an de marto). Ĉiam temis pri la plej danĝera serotipo A. 

 

Sentebleco de la kaŭzanto 

La viruso estas tre sentebla al acida vivmedio. Jam acideco pH 6.5 kaŭzas neinfektivecon 

de la viruso. Se la acideco estas pH 6, post 2 minutoj la viruso estas neinfekta. 

Sed en baza vivmedio la viruso tre rezistas. Se pH estas 8.0 – 9.0, la viruso longtempe rezistas 

(ĝi kapablas infektigi bestojn) kaj nur pH pli alta ol 11.0 ĝin neinfektivigas. 

 

Epizootologio 

Ĉe bovoj malsaniĝas preskaŭ 100 % da bestoj, sed mortas nur 0,1 – 5 % de plenkreskaj bestoj. 

Sed kelkaj ŝtamoj de la viruso atakas koron (miokardon) kaj kaŭzas perean formon de afta febro. 

Bovidoj ne estas tiel rezistaj kiel la plenkreskuloj kaj 50 – 70 % el ili mortas. 

Fonto de infekto povas esti vivanta aŭ morta malsana besto kaj ĉiuj ĝiaj produktoj. Viruso 

de afta febro ĉeestas precipe en salivoj, limfo, vezikoj, lakto, urino, fekaĵoj kaj spermo. La besto 

ĝin ekellasas eĉ en tempo, kiam ĝi ankoraŭ havas neniujn klinikajn simptomojn de afta febro. 

Tiam ĝi kapablas infektigi aliajn bestojn. 

Nerekta transmito okazas pere de kontaminita furaĝo, pajlaĵo, objektoj en staloj, veturiloj k. a. 

Pasivaj transmitantoj de la viruso povas esti nesentemaj bestoj, ekzemple hundoj, katoj, kortaj 

birdoj kaj sovaĝaj birdoj (ekz. paseroj). Ankaŭ homo la viruson povas transmiti sur siaj manoj, 

vestaĵo, ŝuoj ktp. 

Signifaj fontoj de la viruso estas viando kaj aliaj produktoj de malsanaj bestoj, inkluzive 

de kuireaj balaaĵoj kaj poluakvoj. 

Por dezinfekto de staloj oni uzas varmegan 2 – 3%-an soluton de natria hidroksido NaOH. 

Por dezinfekto de manoj kaj dezinfektaj matoj oni uzadas klorajn dezinfektilojn (1 – 3%-ajn 

solutojn). 

 

Patogenezo 

Bovoj kaj aliaj remaĉuloj plej ofte infektiĝas per enspiro de la viruso, porkoj per kontaminata 

furaĝo. La viruso plimultiĝas en faringa mukozo. Per limfo ĝi eniras en sangon kaj en tutan korpon. 

En tiu tempo besto ankoraŭ havas neniujn klinikajn simptomojn, sed jam ĝi kapablas infektigi aliajn 

bestojn per lakto kaj urino.  

En taŭgaj lokoj de organismo la viruso denove plimultiĝas kaj aperas klinikaj simptomoj. 

La besto suferas de alta febro, aperas vezikoj. Post unu semajno besto en sia sango havas sufiĉe 

da kontraŭkorpoj, la febro malaperas, novaj aftoj ne kreiĝas kaj sango ne enhavas multe da viruso. 

Krevitaj aftoj cikatriĝas, la besto ne plu ellasas viruson. 

 

Klinikaj simptomoj 

Inkubacia periodo (ekde infekto ĝis apero de la unuaj simptomoj) daŭras 2 – 7 tagojn. 

Temperaturo eĉ 41 °C kontribuas al plimalboniĝo de ĝenerala sanstato. Bestoj nek voras nek 

remaĉas, sed salivas. Ili grincas per siaj dentoj. Ekde la 2a – 3a tago aperas vezikoj en buŝo, 

sur nazo, inter kaj super ungoj. La bestoj samloke paŝetadas, lamas, ne volas ekstari. Se la vezikoj 

aperas sur mamoj kaj cicoj, ili poste krevas kaj milkado doloras. Gravedaj bovinoj abortas. 

Post 1 – 3 tagoj la vezikoj krevas kaj erozioj post ili resaniĝas. La erozioj sur kruroj kaj piedoj 

estas infektitaj per bakterioj kaj pro tio ili resaniĝas pli malrapide.  

Ĝenerala sanstato pliboniĝas, la bestoj denove voras  kaj remaĉas, sed donas nur 80 – 50 % 

da lakto ol antaŭ malsaniĝo. 

Porkoj havas similajn simptomojn, sed plej ofte sur kruroj kaj piedoj. Oni povas simptomojn 

ĉe kaproj kaj ŝafoj ofte neglekti. 

 

Patologaj-morfologaj trovaĵoj 

Kaŭze de grandega infekteco oni la bestojn, kiuj mortis de afta febro, ne dissekcas. Sed 

en la jaro 2001 en Grandbritio malkovris aftan febron en buĉejo. Malsanaj bestoj havis krom 

surfacaj vezikoj kaj erozioj ankaŭ eroziojn en rumeno. 

Se temas pri pereema formo de afta febro, oni en muskoloj trovas okulfrapajn grizajn-flavajn 

stripojn kun manko de sango. 

 

Diagnozo 

       Oni bezonas ne nur klinikan, sed ankaŭ laboratoran ekzaminadon. 

Loka (privata) bestkuracisto meldas sian suspekton pri afta febro al regiona (oficiala) bestkuracisto, 

kiu persone ekzaminos la bestojn kaj oficiale konfirmos suspekton pri afta febro. Loka bestkuracisto 

mezuros temperaturon de ĉiuj bestoj en stalo. Poste li prenos specimenojn de biologa materialo 

(enhavo de vezikoj, vezikaj membranoj, sango, lakto), kiun pakas kaj per kuriero sendos 

en laboratorion. En Ĉeĥa Respubliko Nacia Referenca Laboratorio por Afta Febro kaj Aliaj Vezikaj 

Malsanoj situas en Ŝtata Bestkuracista Instituto en Prago. 

       Nuntempe en ŝtatoj de Eŭropa Unio oni uzas polimerazan ĉenan reakcion (PCR, polymeraze 

chain reaction). Aliaj metodoj estas ELISA, testo de ligo de komplemento kaj kultivado 

de la virusoj en ĉelaj kulturoj. Se rezulto de la ekzaminado estas pozitiva (oni konfirmis aftan 

febron), regiona bestkuracisto oficiale proklamos, ke en setlejo estas fokuso de afta febro, 

kaj sendos biologan materialon en Eŭropan Unian Referencan Laboratorion por Afta Febro, kiu 

situas en Pirbright (Grandbritio).  

Oni devas malkovron de afta febro meldi. 

Oni meldas ĉeeston de afta febro al Eŭropa Komisio, Membraj Ŝtatoj de Eŭropa Unio kaj Internacia 

Epizootologa Instituto (OIE, Parizo). 

 

Diferenca diagnostiko 

Tri infektaj malsanoj similas al afta febro. Oni pere de laboratoriaj metodoj determinas, ĉu malsano 

estas vere afta febro aŭ simila malsano. 

 

Vezika stomatito 

Ĝi troviĝas nur en Ameriko. Kaŭzanto estas RNK-viruso (180 × 75 nm) el la familio 

Rhabdoviridae, la genro Vesiculovirus, transmitantoj estas insektoj, kiuj suĉas sangon. Simptomoj 

estas la samaj kiel ĉe afta febro. La malsano povas ataki ĉevalojn, homon, bovojn ŝafojn 

kaj porkojn. 

 

Vezika ekzantemo de porkoj 

Ekde la jaro 1959 ĝi ne ekzistas. Kaŭzanto estis viruso el la familio Caliciviridae, la genro 

Vesivirus, kiu atakis nur porkojn (ĝi ne atakis homojn). 

 

Vezika malsano de porkoj 

Kaŭzanto estas viruso el la familio Picornaviridae, la genro Enterovirus. La viruso atakas porkoj, 

sed iam ankaŭ homojn. 

 

Kuracado  

En ĈR oni aftan febron neniam kuracas. 

 

Vakcinado 

En ĈR ekde la 1an de januaro 1992 oni kontraŭ afta febro ne devas vakcini precipe pro tio, ke ĈR 

estas lando sen afta febro. 

 

Prevento 

En stalojn devas eniri neniuj homoj, kiuj tie nek laboras nek deĵoras. Ankaŭ bestoj de aliaj specioj 

(ekz. katoj), ronĝuloj (ratoj, musoj), birdoj (sinantropaj birdoj, ekz. paseroj, hirundoj, fenikuroj) tie 

ne devas nesti, fenestroj devas esti fermitaj per kradoj kontraŭ birdoj kaj insektoj. 

Laboristoj ne devas bredi privatajn sentemajn bestojn (ekz. bovojn, porkojn). 

Translokiĝo de bestoj estas permesita nur baze de bestkuracista atesto, kiun eldonas oficiala 

bestkuracisto. La atesto por transportoj de la bestoj eksterlanden estas trilingvaj (ĉeĥa lingvo, angla 

lingvo, lingvo de la lando, en kiun oni la bestojn transportas). Oficiala bestkuracisto garantias, ke 

transportitaj bestoj devenas el lokoj, kie ne estas afta febro (kaj aliaj malsanoj). 

 

Rimedoj por neniigado de fokusoj de afta febro 

Bestkuracistaj leĝoj, nome la Leĝo numero 166/1993 de la Leĝaro, pri bestkuracista zorgo (ĉeĥe: 

Veterinární zákon (Zákon č. 166/1993 Sb., o veterinární péči) kaj Dekreto de la Komisio de Eŭropa 

Unio 2018/1882, difinas devojn de bredantoj kaj bestkuracistoj, se aperas afta febro. 

La bredanto garantias, ke suspektaj bestoj ne forlasas stalon, oni uzos neniujn iliajn produktojn aŭ 

ilojn, kiujn oni uzas por bredado, loko de la bestoj oni desinfektas, personoj, kiuj zorgas 

pri la bestoj ne zorgu pri aliaj bestoj. Kiam alvenos privata bestkuracisto, la bredanto al li helpas 

kaj respektas liajn instrukciojn. 

La bestkuracisto ekzaminas la bestojn kaj informas regionan bestkuracistan administraron. 

La administraro sendos en la farmon oficialan bestkuraciston. Ambaŭ bestkuracistoj (privata 

kaj oficiala) kune ekzaminas bestojn, kolektos specimenojn de biologia materialo, kiujn atenteme 

pakos kaj perkuriere sendos en referenca laboratorio en Pragon. Oficiala bestkuracisto proklamas 

ekeston de fokuso de afta febro. Tio signifas, ke setlejo estas izolita. Ĉirkaŭ la fokuso 

la bestkuracisto kreas protektajn zonojn. La zono de protekto havas radiuson 3 km, la zono 

de deĵoro havas radiuson 10 km. (Sur mapo tio aspektas kiel fritita ovo.) Bestkuracistoj kunlaboras 

kun loka estraro, polico, fajroestingistoj, forstistoj kaj aliaj organoj. Eniro estas premesita nur trans 

desinfektaj matoj. La fokuso malaperas, se mortos aŭ estos mortigita lasta malsana besto, kies 

kadavro estas sekure neniigita, kaj oni faras finan desinfekton. Pro tio la bestkuracistoj faras liston 

de ĉiuj sentemaj bestoj kaj en fokuso ilin neniigas. Kadavroj estas bruligitaj aŭ enterigitaj. Oni 

neniigas fekaĵojn, urinon, sternaĵon jak nutraĵon. 

Oni sendas specimenojn de biologia materialo ankaŭ en Referenca Laboratorio por Afta Febro 

(Institute for Animal Health, Bestkuracista Instituto, Pirbrigt, Grandbritio).  

Oni devas ĉiun kazon de afta febro mendi al Tutmonda Organizo por Sano de Bestoj (The World 

Organization for Animal Health, kiu uzas historian mallongigon OIE, Office International 

des Epizooties) kaj FAO (Food and Agriculture Organization of the United Nation). 

 

Pretecaj planoj 

Regionaj Bestkuracistaj Administraroj preparas pretecajn planojn por neniigado de fokusoj de afta 

febro. Oni la planojn aktualigas ĉiam post kvin jaroj. 

